
సంధివిగ్రహము

	క.	
శ్రీపతిదృఢపదయుగళ, స్థాపితహృత్కమల సకలజలనిధిమధ్య

ద్వీపయుతరత్నగర్భా, ప్రాపితదక్షిణభుజాగ్ర బసవాధీశా.

	వ.	
ఏకాగ్రచిత్తుండవై తత్కథాసుధారసంబు వీనులం గ్రోల నవధరింపుము. సుదర్శన

క్షితీశ్వరనందనులు విష్ణుశర్మకుం బ్రణమిల్లి యనఘా మీవలన మిత్త్రభేద సుహృ

ల్లాభంబుల తెఱంగులు తేటపడ వింటి మటమీఁదఁ దృతీయం బగుసంధివిగ్రహం

బెఱింగింపు మనిన నతం డిట్లనియె.

	చ.	
అలఘువిరోధి కార్యమునకై కడుచుట్టఱికంబు చేసినన్

వలవదు నమ్మ నమ్మిన నవశ్యము నె గ్గొనరించు నిశ్చయం

బొలసి దివాంధకోటి గుహ నుండఁగ వాకిట నింగలంబుఁ గా

కులు దగిలించి యన్నిటిని గుత్సితభంగి వధించెఁ జూడుఁడీ.

	వ.	
అనినఁ దత్కథాక్రమం బెట్టి దని నృపకుమారు లడిగిన విష్ణుశర్మ యిట్లనియె.

	ఉ.	
మెండగుశాఖలన్ ధరయు మిన్నును దిక్కులు నాక్రమించి మా

ర్తండమరీచిజాలములఁ దార్కొననీయనియాకుజొంపముల్

నిండి మహాండజంబులకు నిల్కడగా నొకకొనలోన బ్ర

హ్మాండము ముట్టి యొక్కవట మద్భుతమై పెనుపొందు నెంతయున్.

	గీ.	
అనుదినంబును దనచల్లఁదనముచేత, జలద మెబ్భంగి సకలజీవులను బ్రోచుఁ

దాను నాచందమున జంతుతతి భరించుఁ, గారవము కిమ్ముగా నామహీరుహంబు.

	ఉ.	
ఆమహనీయభూరుహమునం దనిశంబు ననేకబాంధవ

స్తోమము దన్నుఁ గౌతుకముతోఁ గొలువంగను మేఘవర్ణుఁ డన్

నామము దాల్చి ప్రాభవమునం బెనుపొంది వసించు వాయస

స్వామి విపక్షపక్షికులసంహరణప్రవణాంతరంగుఁడై.

	వ.	
ఇట్లు వాయసనివాసం బైనయవ్వటముహీరుహంబున కనతిదూరంబున.

	ఉ.	
వేఱొకవంకఁ గొండగుహ వేశ్మముఁ గాఁగ నులూకభర్త దన్

మీఱినయట్టిమంత్రులగమిం గలవాఁ డుపమర్దనాముఁ డా

		 ఈ పేజీలో చివరి మార్పు 22 మార్చి 2023న 19:42కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

